Nafarroako Parlamentuko Mahaiak, 2020ko maiatzaren 25ean egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Bakartxo Ruiz Jaso andreak aurkeztutako galdera, Iruñeko haur eskoletan euskarazko eskaintza murrizteari buruzkoa.
2. Nafarroako Parlamentuko Aldizkari Ofizialean argitara dadin agintzea.
3. Osoko Bilkuran izapidetzea.
Iruñean, 2020ko maiatzaren 25ean
Lehendakaria: Unai Hualde Iglesias
GALDERAREN TESTUA
Bakartxo Ruiz Jasok, EH Bildu Nafarroa talde parlamentarioko Parlamentaria denak, Legebiltzarraren Erregelamenduari jarraiki ondoko ahozko galdera egin nahi du Hezkuntza Kontseilari Carlos Gimeno Gurpegui jaunak Osoko Bilkuran erantzun dezan.
Jakina da lruñeko Udalak iragarri duela heldu den ikasturterako euskarazko eskaintza murriztuko duela bere eskumenekoak diren haur eskoletan. Nahiz eta plaza kopurua, guztira, %3 handituko den, Navarra Sumak 49 plaza gutxiago eskainiko ditu euskaraz, %13 gutxiago.
Haur Eskoletan aurreko legegintzaldian egindako aldaketaren kontrako epaia eman zuen Nafarroako Auzitegiak eta aitzakia horrekin ekin dio Udalak hartutako neurriak iraultzeari. Beren helburua da egun euskarazko eskaintzak daukan %39,4tik %11,4ra igarotzea. Udalak berak publiko egin duen inkesta zalantzagarrian ere, gurasoen %39ak euskarazko eskaintza modalitateren bat nahiko luke seme-alabentzat.
Gaur bertan lruñeko haur eskoletan euskaraz matrikulatzeko eskubidearen alde lanean ari den guraso taldeak irakurketa publikoa egin du eta egoera hau Nafarroako Gobernuaren omisioz geratzen ari dela salatu du. Gogora ekarri dute nafar gobernuak berak 5 haur eskola dituela lruñean, eta horietan euskaraz eskaintzen dituen plazen kopurua %14koa baino ez dela. lnterpelazio zuzena egin diote gurasoek gobernuari, hizkuntza eskubideak eta euskarazko eskaintza nahikotasunez bermatzeko daukan ardura gogoraraziz, hezkuntza planifikazioa ere bere esku baitago.
Honengatik guztiarengatik galdetzen diogu kontseilariari:
Zein da Nafar Gobernuaren iritzia datorren ikasturterako lruñeko haur eskoletan euskarazko eskaintza murriztearen inguruan, eta zer egiteko asmoa du lruñeko Udalak hartutako erabakiaren aurrean, kontuan hartuta eskaintza bateratua egiten dutela Udalak eta Gobernuak eta Hezkuntza Departamentua dela, epai horrek dioenaren arabera, ziklo horretan ordenamendu eta planifikazioa egiteko eskumena daukana?
Iruñean, 2020ko maiatzaren 21ean
Foru parlamentaria: Bakartxo Ruiz Jaso
